
Devaih Kritam 1 Shri Lakshmi Stotram

దేవైః  కృతం ౧ శ్రీలక్ష్మీస్తోత్రమ్ 

దేవా ఊచుః ।
నమః శ్రియై  లోకధాత్ర్యై  బ్రహ్మమాత్రే  నమో నమః ।
నమస్తే పద్మనేత్రాయై  పద్మముఖ్యై  నమో నమః ॥౯౯॥
ప్రసన్నముఖపద్మాయై  పద్మకాన్త్యై  నమో నమః ।
నమో బిల్వవనస్థాయై  విష్ణుపత్న్యై   నమో నమః ॥ ౧.౯.౧౦౦॥
విచిత్రక్షౌమధారిణ్యై   పృథుశ్రోణ్యై   నమో నమః ।
పక్వబిల్వఫలాపీనతుఙ్గస్తన్యై    నమో నమః ॥ ౧౦౧॥
సురక్తపద్మపత్రాభకరపాదతలే  శుభే ।
సురత్నాఙ్గదకేయూరకాఞ్చీనూపురశోభితే  ।
యక్షకర్దమసంలిప్తసర్వాఙ్గే  కటకోజ్జ్వలే  ॥ ౧౦౨॥
మాఙ్గల్యాభరణైశ్చిత్రైర్ముక్తాహారైర్విభూషితే     ।
తాటఙ్కైరవతంసైశ్చ   శోభమానముఖామ్బుజే ॥ ౧౦౩॥
పద్మహస్తే నమస్తుభ్యం ప్రసీద  హరివల్లభే  ।
ఋగ్యజుఃసామరూపాయై విద్యాయై తే నమో నమః ॥ ౧౦౪॥
ప్రసీదాస్మాన్కృపాదృష్టిపాతైరాలోకయాబ్ధిజే     ।
యే దృష్టాస్తే   త్వయా బ్రహ్మరుద్రేన్ద్రత్వం    సమాప్నుయుః ॥ ౧౦౫॥
ఇతి శ్రీస్కన్దపురాణే   వైష్ణవఖణ్డే   వేఙ్కటాచలమాహాత్మ్యే నవమాధ్యాయాన్తర్గతం

దేవైః  కృతం శ్రీలక్ష్మీస్తోత్రం   సమాప్తమ్ ।
స్కన్దపురాణ  । వైష్ణవఖణ్డ   । వేఙ్కటాచలఖణ్డ । అధ్యాయ ౯/౯౯-౧౦౫॥

